
Resolución do 9 de setembro de 2026, da Dirección Xeral de Ordenación e Innovación 

Educativa, pola que se establecen as bases para a convocatoria do Programa para o 

Impulso de Centros Referentes na modalidade de Proxectos Innova-Lab dirixido aos 

centros  docentes  públicos  dependentes  da  Consellería  de  Educación,  Ciencia, 

Universidades e Formación Profesional para o curso 2026/27.

Co fin de enfrontar os desafíos do século XXI, a Lei Orgánica 3/2020, do 29 de decembro, que 

modifica  a  Lei  Orgánica  2/2006  de  educación,  introduce  obxectivos  fundamentais  para 

transformar o sistema educativo. Este marco lexislativo busca garantir o éxito educativo de 

todo o alumnado mediante a mellora continua dos centros educativos e a personalización da 

aprendizaxe,  promovendo  a  investigación,  a  experimentación  e  a  innovación.  Por  outra 

banda, os decretos polos que se establecen os currículos de Educación Infantil, Educación 

Primaria, Educación Secundaria Obrigatoria e Bacharelato inciden en que a autonomía dos 

centros  educativos  constitúe  un  elemento  fundamental  para  o  desenvolvemento  destas 

iniciativas, así como o rol facilitador dos recursos necesarios para a súa implementación e 

avaliación por parte das administracións educativas.

Así mesmo, o Plan de Mellora Educativa de Galicia (Plan MEGA), dirixido a centros docentes 

públicos  de  educación  infantil,  primaria  e  secundaria  dependentes  da  Consellería  de 

Educación, Ciencia, Universidades e Formación Profesional para os cursos 2024/25, 2025/26, 

2026/27 e 2027/28 establece unhas medidas estruturais destinadas á mellora da calidade 

educativa, ao incremento do nivel das competencias básicas adquiridas polo alumnado e á 

mellora  da  atención  educativa  para  o  alumnado  con  necesidades  educativas  especiais. 

Ademais, o Plan MEGA acolle o Programa para o Impulso de Centros Referentes, que convida 

os centros a desenvolveren iniciativas educativas e a promoveren prácticas e metodoloxías 

que os convertan en centros de referencia e exemplo de boas prácticas dentro dos contextos 

da inclusión e a innovación educativa.

Ao abeiro do Plan MEGA e partindo do Programa para o Impulso de Centros Referentes,  

desenvólvese  o  programa  Innova-Lab,  que  ten  como  finalidade  impulsar  a  mellora  dos 

centros educativos mediante a implementación de propostas de innovación orientadas ao 

fortalecemento  da  competencia  matemática  e  da  comprensión  lectora,  á 

internacionalización dos centros educativos, á educación artística e á sustentabilidade.

Para logralo, os centros educativos participantes promoverán métodos de ensino dinámicos 

e innovadores a fin de mellorar os resultados académicos da competencia matemática. Do 

mesmo xeito, propiciarán a implementación de estratexias que redunden nunha mellora da 

comprensión lectora do alumnado. Por outra banda, a internacionalización fomentarase a 

través de intercambios estudantís e accións colaborativas con escolas doutros países, o que 

mellorará  as  habilidades  lingüísticas  e  proporcionará  unha  comprensión  máis  ampla  do 

mundo. Por último, cómpre que os centros educativos promovan prácticas sostibles para 

concienciar o alumnado da necesidade dun comportamento respectuoso co medio ambiente, 

e propiciar a reflexión grazas ao desenvolvemento de proxectos artísticos e humanísticos.

Así  mesmo,  a  Resolución  do  11  de  xuño  de  2026,  da  Dirección  Xeral  de  Ordenación  e 

Innovación Educativa, pola que se ditan instrucións para o desenvolvemento das ensinanzas 

de educación infantil, educación primaria, educación secundaria obrigatoria e bacharelato no 

réxime ordinario no curso académico 2026/27, reforza a necesidade de avanzar cara a un 

modelo de planificación educativa baseado na coordinación, na complementariedade e na 

integración das distintas actuacións que se desenvolven nos centros docentes. Ao mesmo 

tempo,  recóllese  a  obrigatoriedade  de  que  as  actividades  complementarias  teñan  como 

finalidade  facilitar,  afondar  e  consolidar  as  aprendizaxes  curriculares,  contribuíndo  ao 

desenvolvemento competencial e integral do alumnado.

De acordo con todo anterior, esta Dirección Xeral

RESOLVE:

Primeiro. Obxecto

A presente resolución ten por obxecto convocar, para o curso 2026/27, a participación de 

centros  docentes  públicos  non  universitarios  dependentes  da  Consellería  de  Educación, 

Ciencia,  Universidades  e  Formación  Profesional  (en  diante,  a  consellería)  para  que 

desenvolvan propostas de innovación educativa encamiñadas á adquisición e á mellora de 

competencias clave para o alumnado, incidindo especialmente na competencia matemática e 

na  competencia  lectora.  Do  mesmo  xeito,  procúrase  o  coñecemento  doutras  realidades 

culturais, a concienciación do alumnado na importancia da sostibilidade e a capacidade de 

reflexión crítica baseada nas expresións artísticas e nas experiencias humanísticas.

Segundo. Ámbito de aplicación

Poderán participar na presente convocatoria os centros docentes públicos dependentes da 

consellería  nos  que  se  impartan  ensinanzas  de  educación  infantil,  primaria,  educación 

secundaria obrigatoria, bacharelato, formación profesional, ensinanzas de réxime especial e 

de educación e promoción de persoas adultas.

Terceiro. Modalidades de participación

1. A presente convocatoria estrutúrase en cinco modalidades de participación co obxecto de 

adecuar  as  actuacións  ás  necesidades  e  intereses  dos  centros  educativos.  Os  centros 

educativos poderán participar ata nun máximo de dúas das modalidades que se recollen no 

Anexo I da presente resolución de convocatoria.

2.  Obrigatoriamente,  unha das  modalidades solicitadas deberá pertencer  ao bloque 1  da 

seguinte táboa,  podendo pertencer  a  restante,  se  a  houber,  tanto ao bloque 1  como ao 

bloque 2:

Bloque 1 Bloque 2
1. Mat-Lab 2. Leo-Lab 3. Inter-Lab 4. Sosti-Lab 5. Art-Lab

3. No caso de que o centro solicite dúas modalidades do bloque 1, estas poderán concederse 

de xeito independente.

4. No caso de que o centro solicite unha modalidade do bloque 1 e outra do bloque 2, a non 

concesión da modalidade obrigatoria do bloque 1 implicará a non concesión da modalidade 

optativa do bloque 2.

Cuarto. Presentación e prazo de solicitude

1. Presentación de solicitudes: 

1.1.  Previamente á presentación da solicitude do programa Innova-Lab,  a  dirección do 

centro deberá informar o Claustro de Profesorado e contar coa aprobación do Consello 

Escolar ou Consello Social, de acordo coas súas competencias, indicando o número de 

votos favorables, desfavorables e abstencións, se as houber.

1.2. Os centros participantes deberán presentar unha única solicitude, na que identificarán 

a/as  modalidades  nas  que  desexen  participar,  a  través  da  aplicación  informática 

Programaseducativos (https://www.edu.xunta.es/programaseducativos/).

1.3. A persoa responsable da dirección do centro, ou persoa autorizada, será quen teña o 

permiso  para  presentación  da  solicitude  na  aplicación  informática  mencionada.  O 

documento xerado por esta aplicación que recolla a solicitude de cada centro non ten que 

remitirse por outra vía e será custodiado no centro como xustificante.

1.4. A solicitude consistirá na presentación dun proxecto mediante a cumprimentación 

dunha serie de campos xerados pola propia aplicación e recollerá as distintas actuacións 

propostas para cada unha das modalidades solicitadas, de conformidade co disposto no 

correspondente Anexo I desta resolución, e deberá incluír a seguinte información:

a) Datos de participación:

− Número de alumnado participante previsto

− Grupos e niveis educativos que participarán nas actuacións

− Departamentos docentes implicados

b) Obxectivos:

– Obxectivos da modalidade solicitada

– Indicadores de logro 

c) Actuacións propostas:

– Descrición detallada das actividades que se pretenden desenvolver

– Planificación temporal das actuacións

– Horario no que se desenvolverán as accións propostas

d) Avaliación:

– Instrumentos  de  avaliación  obxectivos  empregados  para  medir  o  éxito  das 

actuacións

– Equipos docentes encargados da avaliación dos resultados

e) Recursos

2.  A  Dirección  Xeral  poderá  requirir  da  persoa  solicitante  cantas  aclaracións  considere 

necesarias para completar o expediente, así como realizar as comprobacións oportunas dos 

datos achegados.

3.  O prazo para a presentación de solicitudes comezará o  día seguinte ao da publicación 

desta resolución no portal educativo (http://www.edu.xunta.gal) e rematará o 8 de outubro 

de 2026, incluído.

Quinto. Criterios e comisión de selección

1.  Constitúese  unha  comisión  de  selección,  creada  expresamente  ao  abeiro  da  presente 

resolución, á que lle corresponde o exame e avaliación das solicitudes presentadas de acordo 

cos criterios e puntuacións que figuran no Anexo II.

2.  Será  condición  indispensable  que  os  proxectos  presentados  acaden  unha  puntuación 

mínima de 10 puntos para poder participar no programa.

3. A comisión de selección terá a seguinte composición:

3.1. Presidencia: a persoa titular da Subdirección Xeral de Inclusión e Innovación  Educativa 

ou persoa en quen delegue.

3.2. Vogalías:

a) A  persoa  titular  da  Subdirección  Xeral  de  Inspección  e  Avaliación  do  Sistema 

educativo, ou persoa en quen delegue.

b) A persoa titular da Xefatura do Servizo de Innovación e Programas Educativos, ou 

persoa en quen delegue.

c) A persoa titular da Xefatura do Servizo de Apoio Económico, ou persoa en quen 

delegue.

d) Dúas persoas asesoras da Dirección Xeral de Ordenación e Innovación Educativa, 

unha das cales realizará as funcións de secretaría.

Sexto. Resolución

1.  Examinadas  as  solicitudes,  a  comisión  de  selección  publicará  no  portal  educativo 

(https://www.edu.xunta.gal/portal/)  a  proposta  de  resolución  provisional  de  centros 

docentes seleccionados, non seleccionados e excluídos con indicación, neste último caso, do 

motivo de exclusión en cada unha das modalidades de participación solicitadas. 

2. Abrirase un prazo de 5 días hábiles a partir do día seguinte ao da súa publicación para  

efectuar as reclamacións, renuncias e emendas ante a persoa que exerza a presidencia da 

comisión.  Estas irán dirixidas á Dirección Xeral  de Ordenación e Innovación Educativa  da 

Consellería de Educación, Ciencia, Universidades e Formación Profesional e presentaranse 

obrigatoriamente  por  medios  electrónicos  na  Sede  Electrónica  da  Xunta  de  Galicia 

[https://sede.xunta.gal/tramites-e-servizos/solicitude-xenerica],  a  través  do  formulario 

correspondente ao procedemento de solicitude electrónica xenérica (código PR004A).  No 

asunto do formulario deberá incluírse o nome do programa “Innova-Lab 2026/27”.

3. Unha vez transcorrido o prazo sinalado, a comisión de selección analizará as alegacións e, 

de ser o caso, as renuncias presentadas, e elevará a proposta definitiva á persoa titular da 

Dirección Xeral de Ordenación e Innovación Educativa, quen ditará a resolución definitiva. 

Esta  publicarase  no  portal  educativo,  e  incluírá  a  relación  dos  centros  docentes 

seleccionados, non seleccionados e excluídos, con indicación, neste último caso, do motivo 

de exclusión en cada unha das modalidades de participación solicitadas. 

4. Contra esta resolución as persoas interesadas poderán interpoñer recurso de alzada ante 

o conselleiro de Educación,  Ciencia,  Universidades e Formación Profesional  no prazo dun 

mes,  contado a partir  do día seguinte ao da súa publicación,  de acordo co disposto nos  

artigos 121 e 122 da Lei 39/2015, do 1 de outubro, do procedemento administrativo común das 

administracións públicas.

5. O prazo máximo para resolver este procedemento será de tres meses, que se contarán a  

partir do día seguinte ao da publicación da convocatoria. Se transcorrese o citado prazo sen 

que  se  ditase  resolución  expresa,  poderanse  entender  desestimadas  as  solicitudes  por 

silencio administrativo.

Sétimo. Compromisos de carácter xeral 

Os centros docentes seleccionados asumirán os seguintes compromisos:

1. Realizar un seguimento periódico das actividades previstas na modalidade, cando menos 

con  carácter  trimestral,  e  reflectir  documentalmente  nunha  acta  as  circunstancias  e  os 

resultados  acadados.  Nestas  sesións  de  seguimento  deberá  participar  polo  menos  unha 

persoa do equipo directivo e unha persoa participante en cada unha das modalidades de 

Innova-Lab. 

2.  A planificación e  a  avaliación,  así  como todas as actividades complementarias  que se 

deriven da participación nas distintas modalidades do programa Innova-Lab, recolleranse na 

programación xeral anual (PXA) dos centros. No caso de que a PXA xa estivese aprobada, 

deberáselle engadir  a  esta unha modificación ou addenda que recolla  a  participación do 

centro en cada unha das modalidades concedidas. 

3. As actividades programadas ao abeiro da solicitude concedida dentro do programa Innova-

Lab desenvolveranse, preferentemente, no primeiro e no segundo trimestre

4.  As  propostas  presentadas  e  as  actividades  derivadas  destas  estarán  en  relación  cos 

contidos  recollidos  nos  currículos  que  rexen  as  ensinanzas  ás  que  se  dirixe  a  presente 

convocatoria. 

5. O profesorado inscrito comprométese a participar de xeito activo no desenvolvemento 

dos programas e nas accións derivadas dos mesmos.

Oitavo. Actuacións de carácter xeral da administración educativa 

A administración educativa, na procura da mellora do sistema educativo, desenvolverá nos 

centros seleccionados actuacións como as que seguen: 

1. Apoios por parte da administración educativa: a consellería prestará apoio específico aos 

centros docentes que desenvolvan algunha das modalidades previstas nesta resolución, polo 

menos, nos seguintes aspectos: 

a) Asesoramento e asistencia da Dirección Xeral de Ordenación e Innovación Educativa. 

b)  Potenciación  do  traballo  en  rede  dos  centros  educativos  para  o  intercambio  de 

coñecementos e experiencias. 

2. Difusión das boas prácticas que se desenvolvan nos centros educativos, segundo se recolle 

no apartado décimo primeiro. 

3. Recursos: a consellería, dentro das súas dispoñibilidades orzamentarias, poderá dotar os 

centros  cunha  asignación  económica  destinada  ao  desenvolvemento  das  actuacións 

recollidas nos proxectos admitidos.

Noveno. Memoria e avaliación

1.  Os  centros  enviarán  unha  memoria  a  través  da  aplicación  informática  de  Programas 

Educativos  (https://www.edu.xunta.es/programaseducativos/). Esta  memoria  consistirá  na 

cumprimentación dunha serie de campos proporcionados pola propia aplicación e recollerá 

as actividades realizadas durante o desenvolvemento do programa. Ademais dos propios 

campos,  os centros poderán achegar un documento con ligazóns,  testemuños gráficos e 

outros materiais que permitan comprobar o nivel de execución da solicitude concedida.

2. O prazo para o envío das memorias estará aberto dende o 1 de xuño ata o 15 de xullo de 

2027.

3.  Presentada  a  memoria,  examinarase  para  comprobar  se  reúne  os  requisitos  exixidos, 

segundo os criterios recollidos no Anexo III da presente resolución de convocatoria, co fin de 

verificar a súa realización, a súa calidade e os resultados obtidos.

4.  Unha  avaliación  negativa  da  memoria  implica  a  non  certificación  do  profesorado 

participante no programa.

Décimo. Recoñecemento e certificación

1.  A  consellería  certificará,  segundo  a  normativa  vixente,  a  participación  activa  do 

profesorado no Programa para o Impulso de Centros Referentes na modalidade de Proxectos 

Innova-Lab  como actividade  de  innovación  educativa  cunha equivalencia  de  20  horas  de 

formación  permanente  do  profesorado. Esta  certificación  estará  supeditada  á  avaliación 

positiva da memoria segundo os criterios recollidos no Anexo III. 

2.  Cada  participante,  independentemente  do  número  de  modalidades  no  que  participe, 

recibirá unha única certificación.

3.  A  participación  do  profesorado  deberá  estar  xustificada  de  xeito  individualizado  no 

apartado  correspondente  da  memoria  final.  No  caso  de  non  especificar  as  actividades 

desenvolvidas polo profesorado, este non certificará as horas de innovación arriba indicadas.

4. Os centros docentes teñen a obriga de comunicar calquera modificación no profesorado 

incluído na aplicación. Alén diso, os centros tamén deberán dar de baixa aquel profesorado 

incluído na aplicación que, polo motivo que fose, non levase a cabo as actividades propias 

das modalidades concedidas ou deixase de participar nelas.

Décimo primeiro. Difusión

1. A consellería poderá difundir, se procede, as boas prácticas derivadas da participación no 

programa en función dos resultados do seu seguimento e avaliación.

2. Os materiais elaborados pasarán a ser propiedade da Consellería de Educación, Ciencia, 

Universidades e Formación Profesional, conservando a autoría das persoas creadoras, co fin 

de servir como exemplo de boas prácticas, para o que deberán ser publicados cunha Licenza 

Creative Commons CC BY-NC-ND (Recoñecemento-NonComercial-SenObraDerivada).

 

3.  Cando  os  centros  docentes  fagan  difusión  dos  traballos  realizados  no  contexto  do 

Programa para o Impulso de Centros Referentes na modalidade de Proxectos Innova-Lab nos 

seus espazos web, deberán indicar a súa participación neste programa da consellería coa 

utilización  do  logo  do  programa,  que  deben  descargar  no  enderezo 

https://www.edu.xunta.gal/portal/innovalab/documentacion

Décimo segundo. Información básica sobre protección de datos de carácter persoal

1.  Os  datos  persoais  obtidos  neste  procedemento  serán  tratados  na  súa  condición  de 

responsable  pola  Xunta  de  Galicia,  Consellería  de  Educación,  Ciencia,  Universidades  e 

Formación Profesional,  coas finalidades de levar a cabo a tramitación administrativa que 

derive da xestión deste procedemento.

2. O tratamento dos datos baséase no cumprimento dunha misión en interese público ou no 

exercicio de poderes públicos, conforme á normativa aplicable e ás referencias recollidas en 

https://www.xunta.gal/información-xeral-proteccion-datos. 

3.  As persoas interesadas poderán solicitar  ante o responsable do tratamento o acceso, 

rectificación, limitación dos seus datos, así como opoñerse ao seu tratamento, a través da 

sede electrónica da Xunta de Galicia ou presencialmente nos lugares e rexistros establecidos 

na  normativa  reguladora  do  procedemento  común,  segundo  se  detalla  en 

https://www.xunta.gal/es/exercicio-de-dereitos. Contacto coa persoa delegada de protección 

de datos e información adicional en https://www.xunta.gal/es/informacion-xeral-proteccion-

datos.

Décimo terceiro. Aceptación das bases

A participación nesta convocatoria supón a aceptación expresa das presentes bases.

Décimo cuarto. Desenvolvemento e execución

A Dirección Xeral de Ordenación e Innovación Educativa ditará, de ser o caso, os actos que 

sexan necesarios para o desenvolvemento e a execución desta resolución.

Décimo quinto. Eficacia

Esta Resolución producirá efectos a partir do día seguinte ao da súa publicación no portal 

educativo da Consellería de Educación, Ciencia, Universidades e Formación Profesional.

En Santiago de Compostela, na data da sinatura dixital

Judith Fernández Novoa

Directora xeral de Ordenación e Innovación Educativa

